
ESTATUAK HEZKUNTZAREN ARLOAN DITUEN ESKUMENAK: ILDO NAGUSIAK

Espainiako Konstituzioaren 27. eta 149.1.30 artikuluek ezartzen dituzte EAEk hezkuntzaren arloan dituen eskumenen mugak, EAEren autonomia-estatutuaren 16. artikuluan adierazten den moduan {“Konstituzioaren lehen xedapen gehigarrian xedatutakoa betetze aldera, Euskal Herriko Autonomia Erkidegoaren eskumenekoa da irakaskuntza bere luze-zabalean, maila eta gradu guztietan, molde eta espezialitate orotan, Konstituzioaren 27. artikuluaren eta bera garatzen duten lege organikoei kalterik egin gabe, Konstituzioaren 149.1.30 artikuluak Estatuari aitortzen dizkion ahalmenei kalterik egin gabe eta hori betearazteko eta bermatzeko beharrezko den goi-ikuskaritzari kalterik egin gabe”}.

Lehenbiziko muga, beraz, EKaren 27. artikuluan dugu. Artikulu horrek dioenez, hezkuntzarako oinarrizko eskubidea eta norberaren nortasuna oso-osorik garatzea bizikidetzaren printzipio demokratikoak eta oinarrizko eskubide eta askatasunak errespetatuz gauzatu behar dira. Artikulu horrek, orobat, honako hauek aldarrikatzen ditu: hezkuntzarako eskubidea (hezkuntza nahitaezkoa eta doakoa hartzeko eskubidea; botere publikoek bermatu behar dute herritar guztiek izango dutela aukera hezkuntza hori hartzeko)  eta irakaskuntza-askatasuna; botere publikoek arlo horretan izango dituzten eskumenak; ikastetxeak sortzeko askatasuna; eskola-komunitateak diru publikoz lagundutako ikastetxeen kontrolean eta kudeaketan parte hartzeko eskubidea, eta gurasoek  seme-alabentzako erlijio- eta moral-heziketa beren usteen arabera aukeratzeko eskubidea.

Konstituzioaren 27. artikulu hori garatzen duten lege organikoen aipamena dela eta, honako hau gogorarazi beharra dago: lege organikoz arautzekoak diren gaien atxikipen horrek
 tarte bat utzi behar du legegile arruntak eskubide horri dagokiona, eskubide horren gauzatzeko moduari dagokiona, arauz gara dezan, berari dagozkion eskumenen mugen barruan. Lege organikoak eskubidearen funtsezko osagaiak baino ez ditu arautu behar. Alde horretatik, Konstituzio-auzitegiaren 173/1998 epaiak –EAEko elkarteen gaineko legearen aurka jarritako errekurtsoa dela-eta eman zuen– berretsi du lege organikoaren eremua ez dela besterik gabe Estatuari esleitzen zaizkion eskumenen eremu gisa hartu behar, eta atxikipen horrek eskubidearen funtsezko osagaiak edo eskubidearen garapena lege organikoz arautu beharra baizik ez dakarrela. Autonomia-erkidegoko legegileari dagokio, ordea, gaia bera arautzea. Eskubidearen garapenaren eta eskubidearen arauketaren artean dagoen aldeak berak (I. de Otto jaunak eskubidearen garapena eta eskubidearen erabileraren arauketa bereizten zituen) dakar lehenbiziko baldintza, alegia, ezin dela lege organikoz arautzeko atxiki eskubideari dagokion guzti-guztia, zeren eta, zati bat behintzat, eskubidearen erabileraren arauketa hain zuzen, ez baita lege organikoz arautu beharrekoa; hau da, lege organikoz arautzeko atxikipena era hertsian interpretatu behar dela, ez era hedakorrean.
Konstituzio-auzitegiaren doktrinak (KAren 5/1981, 77/1985 eta 137/1986 epaiak) ematen du bide hezkuntzarako oinarrizko eskubidearen gai horretan lege organikoz arautzeko atxikitzen diren arloak zeintzuk diren eta zeintzuk ez zehazteko. Hona hemen arlook: 

· Oinarrizko hezkuntza zer den zehaztea eta oinarrizko hezkuntza hori osatzen duten aldietako bakoitzaren edukiak arautzea.

· Ikasleen eskubideen katalogoa ezartzea.

· Ikastetxea hautatzeko eskubidea ezagutzea eta ikasleak onartzeko edo ez onartzeko irizpideak arautzea.

· Ikastetxeak sortzeko askatasuna. Eta, ikastetxe pribatuetan, asmo eta printzipioak ezartzeko askatasuna, eta ikastetxearen zuzendaritza titularrari esleitzea. Nolanahi ere, itunpeko ikastetxeei zenbait muga ezartzen zaizkie kudeaketa-askatasun horretan, hezkuntza-komunitatearen parte-hartzea bermatze aldera.

· Zuzendaritza-organoak ezartzea.

· Hezkuntza-komunitateak ikastetxe publikoen kudeaketan parte hartzea.

· Katedra-askatasuna.

Beste muga bat –lehenago ere aipatu dugu– EKaren 149 artikuluan egiten den eskumen-banaketak ezarria da. Hain zuzen ere, 149.1.30 artikuluak Estatuari esleitzen dio ikasketa- eta lanbide-tituluak eskuratzeko, emateko eta homologatzeko baldintzak arautzeko eskumena, bai eta EKaren 27. artikulua garatzeko oinarrizko arauak ematekoa ere.

EKaren 149.1.30 artikuluak aipatzen dituen alderdietako lehenbizikoan, Estatuari esleitzen zaio tituluak eskuratu, eman eta homologatzeko baldintzak arautzeko eskumena, baina ez ordea horiek betearaztekoa, hori autonomia-erkidegoei baitagokie. Hain zuzen ere, autonomia-erkidegoei dagokie baldintza horiek Estatuak araututako prozedura eta ereduen arabera betearaztea (Konstituzio-auzitegiaren 77/1985 epaia). Eskumen horren barruan sartzen da hezkuntza-modalitate bakoitzeko maila eta ziklo bakoitzari dagozkion tituluak ezartzea, titulua behar duten lanbideetan aritzeko gaitasun akademikoa emateko balioz. Era berean, Estatuari dagokio tituluak ematea eta berak ematen ez dituen tituluak homologatzea, era bateko eta besteko tituluak baliozkotzeko betebeharrak ezarriz.

Konstituzio-auzitegiak, orobat, Estatuak hezkuntzarako eskubidearen oinarrizko araudia emateko duen eskumen horren edukia ezarri du. Eskumen horren xedea, hark zehaztu duenez, gutxieneko berdintasun bat ezartzea da, eta, hori, gutxieneko irakasgai batzuk ezarriz egin behar da ezinbestean (gutxieneko horretan sartzen dira irakasgaien edukia, gai-bloke bakoitzaren helburuak eta bloke bakoitzarekin eman beharreko orduak)
.

Konstituzio-auzitegiaren jurisprudentzian aztertu izan da organikoa denaren eta oinarrizkoa denaren arteko bereizketa hori. Hala, hezkuntzarako eskubidearen arloan, Konstituzio-auzitegiaren 137/1986 epaiak aztertu du, hain zuzen, organikoa denaren (hezkuntzarako eskubidearen garapena) eta autonomia-erkidegoek EKaren 149.1.30 artikuluaren esparruan oinarrizko arauak garatzeko duten eskumenaren arteko talka. Konstituzio-auzitegiak bereizi egin izan ditu lege organikoz arautzeko atxikipena eta oinarriak – biak ala biak EKaren 81.1 artikuluan eta 149.1.30 artikuluan ageri den “eskubidearen garapena” izeneko terminoaren babesgarri–, eta ondorioa ateratzen du EKaren 149.1.30 artikuluan Estatuaren alde egiten den atxikipen horrek baldintzatu egiten duela lege organikoz garatzeko atxikipenaren helmena. Hau da, EKaren 27. artikuluan aipatzen diren gaiak arautzean, gai batzuen arauketa EKaren 81.1 artikuluan aipatzen den garapen gisa jo daiteke, baina horrelakotzat jo daitekeen garapen guztia, hots, EKaren 27. artikuluan aipatzen diren gaien arauketan halakotzat jo daitekeen garapen guztia ez da Estatuaren eskumen esklusiboa. Autonomia-erkidegoek mugatu egiten dute legegile organikoak xeda dezakeen eremua, hau da, lege organikoak oinarrizko eskubidea arautzean nolako indarra eta helmena izango duen taxutzen dute.
Hezkuntzaren arloan oinarrizkoak diren gaien eremua zehaztu du Konstituzio-auzitegiaren doktrinak:
· Hezkuntza-sistemaren erabateko antolamendua
· Irakaskuntza-moten programazio erabatekoa
· Gutxieneko irakaskuntzak ezartzea (edukiak eta ordutegiak)
· Ikastetxeak hezkuntza-mailen arabera sailkatzea.
· Ikastetxe publikoetako organoak zehaztea
· Ikastetxeek bete behar dituzten gutxieneko betebeharrak
· Itunen araubidea
· Ikasteko diru-laguntzak.
· Goi-mailako ikuskaritza (ez da ikuskaritza arrunta, hori autonomia-erkidegoei baitagokie. Ikuskaritza arruntaren bidez, ikastetxeak ebaluatu eta aholkua ematen zaie, irakaskuntzaren kalitatea eta hezkuntza-sistema arautzen duen araudia betetzen dela ziurtatze aldera).
EAEko autonomia-estatutuaren 16. artikuluak aipatzen dituen tituluen bitartez ez ezik, EKaren 149.1.1. eta 149.1.18 artikuluen bitartez ere esku hartzen du Estatuak hezkuntzaren gaineko eskumenean. 

EKaren 149.1.1 artikuluari buruz (Konstituzio-eskubideak egikaritzean eta konstituzio-eginbeharrak betetzean, espainiar guztien berdintasuna bermatzen duten oinarrizko baldintzak arautzea), Konstituzio-auzitegiak, 137/1986 epaian, honako ondorio hauek iritsi zituen: hezkuntzari dagokion oinarrizko araudia ezartzeko berariazko titulu bat izanik, bazterturik geratzen da 149.1.1 artikuluko klausula erabatekoa. Azken titulu hori ez da egokia antolamenduaren edozein sektoretan sartzeko, eta eragin mugatua du Estatuak titulu berezituago bat daukan arloetan.
EKaren 149.1.18 artikulua, bestalde, irakaskuntzako funtzio publikoaren araubide juridikoa arautzeari dagokio. Konstituzio-auzitegiak, 37/2002 epaian, funtzionario publikoen estatutu-araubideaz oro har ari dela, honako gai hauek guztiak sartu ditu 149.1.18 artikuluaren eremuaren barruan: funtzionario-izaera eskuratu eta galtzea; administrazio-karrera eta administrazio-karrerako egoerak; funtzionarioen eskubideak, betebeharrak eta erantzukizuna eta funtzionarioen diziplina-araubidea; kidego eta eskalen araberako sailkapena eta lanpostuak betetzeko modua.  Irakaskuntzako funtzionarioen arloan, autonomia-erkidegoei eskumen zabala aitortzen zaie oinarrizko araudia garatu eta betearazteko, Konstituzio-auzitegiaren 48/1985 eta 86/1990 epaiek adierazi moduan.









� Espainiako Konstituzioak ez dio lege organikoari esleitzen eskumenak banatzeko eginkizunik, baina lege organikoarentzako atxikipen horrek, arlo horren mamiaren ikuspegitik, autonomia-erkidegoko legegilearen esku-hartzea baldintzatzen du, eta, azken batean, eskumen-titulu gisa jokatzen.


Konstituzio-auzitegiaren 173/1998 epaiak bete-betean azaltzen du honi buruz sortutako eztabaida –aski da epai horretan magistratu gehienek defendatu zuten ikuspuntua eta boto bereziak defendatu zuena alderatzea–. Epai horrek berak berresten du Espainiako Konstituzioaren 81.1 artikuluan lege organikoaren alde egiten den atxikipenak ez duela inolako eskumen-titulurik eratzen Estatuaren alde. Boto bereziak, aldiz, aditzera ematen du Espainiako Konstituzioaren 81.1 artikulua, zeharka, Estatuari eskumenak esleitzen dizkion araua dela, zeren eta hainbat gai tresna juridiko zehatz batez arautzeko atxikitzen baititu, lege organikoaren bidez, alegia, eta, lege mota hori Gorte Nagusiek baizik ezin baitezakete egin eta onartu..


� Horri buruz, honako epai hauek aipa daitezke: KAren 87/1983, 88/1983 eta 134/1997 epaiak.

